
Հուլիս, 2024 
  
  

 

ՀԱՅՈՑ ԼԵԶՎԻ ԹԵՍՏ 
 

 
 

Հ Ր Ա Հ Ա Ն Գ  
 

Ներկայացվում է քննության թեստի էլեկտրոնային  բուկլետը: 

Թեստի  առավելագույն  միավորը 70 է: 

Թեստը լրացնելու համար տրվում է 4 ժամ: 

Ուշադրությո՛ւն. անհասկանալի ձեռագրով աշխատանքը չի ստուգվի: 
 

 

 

Հաջորդ էջ անցնելու և հետ դառնալու համար կարող եք օգտվել ստեղնաշարի այն կոճակներից, որոնց վրա սլաքներ են պատկերված: 
 

 

Մաղթում ենք հաջողություն: 

Հայոց լեզու (35 միավոր) 
 

 

 

 

 

 

 

 

 

(1)  1.   Կարդացե՛ք նախադասությունը. Քաղաքի նորմալ  կյանքը  կանգ  էր  առել։ 

Տվյալ նախադասության մեջ օգտագործված է՝ 

 

ա) Ժարգոն:   

բ)  Հնաբանություն:   

գ)  Նորաբանություն:   

դ)  Օտարաբանություն։ 

(1)  2.   Պարզե՛ք՝ ո՞ր նախադասության մեջ են հարանուններ:   

 

ա) Ամեն մարդ իր ճակատագիրն ունի, իր մարտը, իր հաղթանակն ու պարտությունը կյանքի պայքարում:  

բ)  Այս շքեղ ու հոյակապ հյուրասենյակում հնչում էր տխուր երաժշտություն:  

գ)  Թե՛ hավատարիմ, թե՛ կեղծավոր մարդկանցով լի էր արքայական պալատը:  

դ)  Ծառաները ծանր ճամպրուկներն էին բերում և բողոքում էին տիրոջ ծանր բնավորությունից:  

(1)  3.   Պարզե՛ք՝ ո՞ր նախադասության մեջ կա ուղղագրական սխալ:   

 

ա) Այգում զբոսանքի դուրս եկած զույգերը երկնքում ծիածան տեսան։  

բ)  Անցյալի սխալներն օգուտ են տվել նրան, շատ բան են սովորեցրել։  

գ)  Կառավարության որոշմամբ՝ հաջորդ երկուշաբթի օրը հայտարարվել է հանգստյան օր։  

դ)  Շրջանավարտների մեծ մասը Բուհ ընդունվելու համար քննություններ էր հանձնել: 

(1)  4.   Պարզե՛ք՝ թվարկված բառերից ո՞րն է ենթարկվում հնչյունափոխության: 

 

ա) Գյուղ: 

բ)  Կազմ:  

գ)  Կետ:  

դ) Վրեժ: 

(1)  5.   Պարզե՛ք՝ ո՞ր նախադասության մեջ կա սխալ:  

 

ա) Անկախ նրանից՝ տնօրեն է, թե շարքային ծառայող, ենթարկվում է պատասխանատվության: 

բ)  Ինձ խոստանում էիք, որ մինչև վերջ իմ հետ կլինեք: 

գ)  Ոչ ոք չի հասնի ճշմարիտ լույսին, եթե հեռանա Աստծուց: 

դ)  Քնելուց առաջ մայրը մի անգամ էլ գնաց երեխաների սենյակ և համբուրեց նրանց:  

(1)  6.   Կարդացե՛ք նախադասությունը. Կհանդիպենք ժողովից հետո կամ ես քեզ հետ կկապվեմ հեռախոսով: 
 

               Տրված նախադասության մեջ խախտված է.  
 

ա) Խոնարհման կարգը:  

բ)  Կետադրության կարգը:  

գ)  Համաձայնության կարգը:  

դ)  Հոլովման կարգը: 

(1)  7.   Թվարկվածներից ո՞րն է հարակատար դերբայ:  

 

ա) Անկասկած:  

բ)  Խմած:  

գ)  Միգամած: 

դ)  Վարկած:  

(1)  8.   Պարզե՛ք՝ ո՞ր նախադասության մեջ է շաղկապը սխալմամբ գործածված: 

 

ա) Հաստատ գիտեմ, որ նա որտեղ է սպասում քեզ:  

բ)  Մեր զրույցն ընդհատվեց, որովհետև դրսից լսվեց տարօրինակ աղմուկ: 

գ)  Նա ծանր էր և կարծես ձուլված էր ծանր մետաղից: 

դ)  Նա կանչեց մյուս ընկերներին, որպեսզի պարզեն, թե ինչ է կատարվում։ 

(1)  9.   Պարզե՛ք՝ ո՞ր նախադասության մեջ թվական անունը ենթակա չէ:  

 

ա) Բոլորն ինը միավոր ստացան։ 

բ)  Երեխաներից երկուսը գնացին գրախանութ։ 

գ)  Մեկ երկրորդը միավորի կեսն է։  

դ)  Քսանը քանակական թվական է։ 

(1)  10.  Պարզե՛ք՝ ո՞ր նախադասության մեջ կա սխալ:  

 

ա) Այստեղից երևում էր նրա բնավորության ամբողջ բարդությունը՝ յուր բոլոր դրսևորումներով:   

բ)  Գլխավոր հերոսի արտաքինը, հպարտ կեցվածքն այդ վայրկյանին մի տեսակ անշուք թվաց:  

գ)  Դարերի ընթացքում աշխարհում ամեն ինչ փոխվում ու նորոգվում էր:  

դ)  Ես կմտածեմ ձեր խորհուրդների մասին, կքննարկեմ բոլորի հետ, կանենք անհրաժեշտը:    

(2)  11.  Աշակերտը գրել է. Կինը շատ տկար էր և խուսափում էր ցրտին: 

• Ցո՛ւյց տվեք նրան՝ ինչպիսի սխալ է թույլ տրված նախադասության մեջ: 

• Բացատրե՛ք աշակերտին՝ ինչ պետք է իմանա, որպեսզի նմանատիպ սխալ թույլ չտա:  

(2)  12.  Աշակերտը գրել է. Պատահական չէ, որ նրա Խնձորեսկ գյուղում գտնվող այգին սիրում էին բոլորը: 

• Ցո՛ւյց տվեք նրան՝ ինչպիսի սխալ է թույլ տրված նախադասության մեջ: 

• Բացատրե՛ք աշակերտին՝ ինչ պետք է իմանա, որպեսզի նմանատիպ սխալ թույլ չտա:  

(4)  13.  Դուք պետք է աշակերտներին բացատրեք ածական անունների համեմատության աստիճանները:  

I – Նշե՛ք ածական անունների համեմատության աստիճաններին վերաբերող երկու-երեք կանոն, որոնց պետք է 

տիրապետեն աշակերտները: 

II – Ներկայացրե՛ք ածական անունների համեմատության աստիճաններին վերաբերող կանոններին համապատասխան 

օրինակներ:  

(7)  14.  Կարդացե՛ք Սոս Սարգսյանի «Չորուկ ճյուղեր» ստեղծագործությունից բերված հատվածը. 

«Սփյուռքն ու Հայրենիքը... Մենք՝ լավ, իրենք՝ լավ, մենք՝ վատ, իրենք՝ ավելի վատ: 

Մեկի համար սրբություն է Հայրենիքը, մյուսի համար՝ հերն անիծած, որտեղ հաց՝ էնտեղ... 

Դառը ճշմարտությունն այն է, որ Հայրենիքը իրեն չի քաշում, չի հմայում: Հայաստանը հային վանում է: Ինչո՞վ: Ամեն ինչով: 

Պետությունը չի ապահովում քաղաքացու անվտանգությունը, նրա ազատությունը, նրա պատիվը: Պետությունը չի հարգում իր 

քաղաքացուն, չի գուրգուրում արժանավորներին: Ասենք՝ պետության ու համակարգի հարցը պարզ է, բայց մենք էլ՝ հասարակ 

մահկանացուներս, իրար հարգել չգիտենք, ներել, ներողամիտ լինել, զիջել...   

Մեր կեսը դրսում է, մոռանում ենք, իսկ նա ակնդետ նայում է մեզ, սպասում մեր հայրական խոսքին, ու մեր 

հաջողություններն են նրա ուժը»: 

 

I – Ո՞րն է այս տեքստի  բուն ասելիքը: 

II – Ձևակերպե՛ք մեկական փաստարկ՝ մեկը տեքստում ներկայացված կարծիքը հաստատելու, մյուսը՝ հերքելու համար: 

III – Շարադրե՛ք Ձեր դատողություններն այն մասին, թե որ փաստարկն է Ձեզ համար ընդունելի և ինչու: 

 

Հաշվի՛ առեք, որ այս առաջադրանքի պատասխաններում Ձեր թույլ տված ուղղագրական, կետադրական, քերականական 
կամ ոճաբանական սխալի համար 1 միավոր կհանվի: 

(10) 15.  Կարդացե՛ք աշակերտի գրավոր աշխատանքը և հետևե՛ք հետևյալ հրահանգներին. 

I – Գնահատե՛ք աշակերտի աշխատանքը՝ ըստ I չափանիշի, գրե՛ք համապատասխան միավոր և բնագրից բերե՛ք 

համապատասխան օրինակ(ներ)։ 

II – Գնահատե՛ք աշակերտի աշխատանքը՝ ըստ II չափանիշի, գրե՛ք համապատասխան միավոր և բնագրից բերե՛ք 

համապատասխան օրինակ(ներ)։ 

III – 1. Գնահատե՛ք աշակերտի աշխատանքը՝ ըստ III չափանիշի, գրե՛ք համապատասխան միավոր և բնագրից բերե՛ք 

համապատասխան օրինակներ։ 

2. Որոշե՛ք յուրաքանչյուր սխալի տեսակը (ուղղագրական, ձևաբանական, կետադրական, շարահյուսական): 

Գնահատման չափանիշներ 
 

N Չափանիշներ 

 

Չափանիշների պարզաբանում 

 

 

Միավոր 

  

 

I 

 

 

Դատողության հիմնավորում 

(փաստարկ և եզրակացություն) 

 

 

 

ա) Դատողությունը հստակ փաստարկված է, փաստարկները հիմնավորված են 

համապատասխան օրինակներով: 

բ) Դատողությունը մասամբ է փաստարկված, հիմնավորված չէ համապատասխան 

օրինակներով կամ թույլ է տրված փաստացի սխալ: 

գ) Տեքստը ճիշտ չի հասկացվել, դատողությունը համոզիչ չէ, օրինակները նույնպես 

չեն համապատասխանում դատողությանը:  

 

2 

 

1 

 

0 

 

 

II 

 

 

Բառապաշար և ոճ 

ա) Միտքը ճիշտ և հստակ է ձևակերպված,  ոճաբանական առումով սխալներ չկան: 

բ) Միտքը ճիշտ է ձևակերպված, բայց բառապաշարն աղքատ է, կամ հանդիպում են 

բառապաշարի հետ կապված և/կամ ոճաբանական թերություններ: 

գ) Միտքը հիմնականում հասկանալի է, բայց գրվածքի ոճը խրթին է, հանդիպում են 

բառագործածության սխալներ: 

 

 

 

2 

 

1 

 

0 

 

III 

Ուղղագրություն, քերականություն, 

կետադրություն 

ա) Այս կարգի սխալների թիվը երեքից ավելի չէ: 

բ) Այս կարգի սխալների թիվը վեցից ավելի չէ: 

գ) Այս կարգի սխալների թիվը վեցից ավելի է: 

2 

1 

0 
 

Աշակերտին տրված առաջադրանք. 

Համացանցը կարող է բավարարել մարդու ճանաչողական բոլոր պահանջմունքները: 

Փաստարկված դատողությամբ հաստատե՛ք կամ հերքե՛ք բերված կարծիքը:  

Աշակերտի շարադրությունը 

Տանը կամ դպրոցում հաճախ ենք լսում, որ կրթությունը կարևոր դեր և նշանակություն ունի մարդու կյանքում: Կրթված 

մարդը միշտ էլ կգտնի իր տեղը: Կրթություն ստանալու լավագույն միջոցը գիրքն է, սակայն մեր ժամանակներում գիրքն 

աստիճանաբար իր դիրքերը զիջում է համացանցին: Համացանցը անասելի հեշտացրել է նաև հաղորդակցությունը մարդկանց միջև: 

Առաջ մարդիկ իրենց հարազատների հետ կապ հաստատելու համար փոստի միջոցով են նամակներ գրում, ուղարկում: Աստված 

գիտի՝ թե նամակը երբ տեղ կհասներ: Հնարավոր էր, որ չհասներ էլ, իսկ հիմա մի քանի վարկյանի ընթացքում համացանցի միջոցով 

կարող ենք կապ հաստատել աշխարհի տարբեր երկրների հետ:  

Մարդկության վերջին շրջանի մեծագույն ձեռքբերումը համացանցն է: Համացանցը դրական կողմերով բացի ունի նաև 

բացասական կողմեր: Համացանցում հաճախ կորցնում ենք ժամանակի զգացողությունը և կենդանի շփումը մարդկանց հետ: Այստեղ 

ամենակարևորն այն է, որ կարողանանք կառավարել մեր ժամանակը և գործողությունները համացանցում: Հակառակ դեպքում 

մեքենան մեզ կկառավարի, ինչն անասելի տխուր հետևանքներ կարող է ունենալ մեր համար:  

Գիտատեխնիկական առաջընթացն անդառնալի երևույթ է: Այսօր անհնար է պատկերացնել կյանքն առանց համացանցի: 

Պարզապես պետք է ճիշտ հասկանալ և ճիշտ կիրառել համացանցի հնարավորությունները թե՛ կրթական, թե՛ մշակութային, թե՛ 

տնտեսական և թե՛ քաղաքական ոլորտներում: Նույնիսկ խաղաղության ամրապնդման գործին մեծ դեր կարող է ունենալ 

համացանցը:  

Համացանցը, այո, մարդկության նվաճումներից է, բայց քաղաքակիրթ մարդու նպատակը պետք է լինի այդ նվաճումը 

մարդկության բարօրության համար կիրառելը:   

Հայ գրականություն (20 միավոր) 

 

 

 

 

 

(1)  16.  Կորյունը «Վարք Մաշտոցի» ստեղծագործության մեջ գրում է. «Իսկ երանելի զուգականն [այդ] լսելով, – Մաշտոցի մասին եմ 

ասում, – շատ կարոտով այրված՝ ընկել էր տրտմության և արտասվալի, գթաշարժ ողբերի ու ծանրաթախիծ սուգի մեջ...»  

Ինչո՞ւ էր Մաշտոցը տխրության մատնվել:  

 

ա) Մաշտոցն իմացել էր, որ Արևմտյան Հայաստանը նույնպես հունական գերիշխանության տակ էր անցել:  

բ)  Մաշտոցն իմացել էր, որ իր գաղափարակից հայոց կաթողիկոս Սահակ Պարթևը մահացել էր:  

գ)  Մաշտոցն իմացել էր, որ Հայաստանի գավառներում նույնպես պահպանվում էին հեթանոսական ավանդույթները:   

դ)  Մաշտոցն իմացել էր, որ վճռական պահին Վասակ Սյունին դավաճանել էր հայ ժողովրդին: 

(1)  17.  Փավստոս Բուզանդի «Հայոց պատմության» հիման վրա է գրվել. 

 

ա) Դերենիկ Դեմիրճյանի «Վարդանանքը»: 

բ)  Մուրացանի «Գևորգ Մարզպետունին»: 

գ)  Պերճ Զեյթունցյանի «Արշակ Երկրորդը»: 

դ)  Րաֆֆու «Դավիթ Բեկը»: 

(1)  18.  Աշակերտը հարցնում է. Մովսես Խորենացին իր «Հայոց պատմության» մեջ գրում է. «...մեծն Սահակն ու Մեսրոպը մեզ առան 

ուղարկեցին Աղեքսանդրիա, պանծալի լեզուն սովորելու, իսկական ճեմարանում կատարելագործվելու»:  

Մովսես Խորենացու կենսագրական ո՞ր դրվագն է ընդգծված այս արտահայտության մեջ։ 

Ո՞ր տարբերակը կօգտագործեք՝ աշակերտին պատասխանելու համար։ 

 

ա) Մովսես Խորենացին Ալեքսանդրիայից չի վերադարձել հայրենիք։ 

բ)  Մովսես Խորենացին իր «Հայոց պատմությունը» գրել է Ալեքսանդրիայում։  

գ)  Մովսես Խորենացին ներկայանում է՝ որպես Սահակի և Մաշտոցի աշակերտ: 

դ)  Մովսես Խորենացին Սահակ Պարթևի և Մեսրոպ Մաշտոցի գաղափարակիցն է եղել: 

(1)  19.  Գրիգոր Նարեկացու «Մատյան ողբերգության» ստեղծագործությունն ուսումնասիրելիս աշակերտը հարցնում է. «Ինչո՞ւ են 

ստեղծագործության առանձին գլուխներ մտցված ոչ միայն եկեղեցական-ծիսական ժողովածուներում, այլև 

բժշկարաններում»:  

Ո՞ր տարբերակը կօգտագործեք՝ աշակերտին պատասխանելու համար։ 

 

ա) Գրիգոր Նարեկացու այս ստեղծագործության մի քանի գլուխներում արտացոլված են բուժական բնույթի տեքստի 

առանձնահատկությունները:  

բ)  Ըստ միջնադարյան ավանդույթի՝ բժշկարաններում տեղ էին գտնում միայն կրոնական բնույթի ստեղծագործությունները:  

գ) Մարդիկ հավատում էին, որ այդ հատվածներն ընթերցելով կազատվեն մեղքերից և կբուժվեն տանջալի 

հիվանդություններից:  

դ)  Մարդիկ հավատում էին, որ այդ տողերը կարդալով կմոռանան հիվանդության մասին և կհասնեն կատարելության:  

(1)  20.  Ներսես Շնորհալու «Ողբ Եդեսիոյ» պոեմն ուսումնասիրելիս աշակերտը հարցնում է. «Պոեմի սկզբում Եդեսիա քաղաքը, 

բացի հայկական քաղաքներից, սգալու է կանչում Երուսաղեմին, Հռոմին, Ալեքսանդրիային և Անտիոքին։ Ինչո՞ւ է 

հեղինակն ընտրում այդ քաղաքները»։  

Ո՞ր տարբերակը կօգտագործեք՝ աշակերտին պատասխանելու համար։ 

 

ա) Այս քաղաքները ենթարկվում էին Եդեսիային, ուստի Եդեսիան նրանցից պահանջում էր իր հետ կիսել սուգը։ 

բ)  Այս քաղաքները կարևոր դեր են կատարել քրիստոնեության տարածման ու ամրապնդման գործում։ 

գ)  Ստեղծագործությունը գրելու ժամանակ մահմեդականները գրավել էին նաև այս քաղաքները։ 

դ)  Քրիստոնեությունը տարածելու համար Եդեսիան ցանկանում էր այս քաղաքներից օգնություն ստանալ։ 

(1)  21.  Մկրտիչ Պեշիկթաշլյանը իր «Եղբայր եմք մեք» բանաստեղծության մեջ գրում է. 

«Տո՛ւր ինձ քու ձեռքդ, եղբա՛յր եմք մեք: 

Որ մըրըրկավ էինք զատված. 

Բաղդին ամեն ոխ չարանենգ 

Ի մի համբույր ցրվին ի բաց. 

Ընդ աստեղոք ի՜նչ կա սիրուն, 

Քան զանձկալի Եղբայր անուն»: 

Ի՞նչ նկատի ունի հեղինակը «մրրիկի» մասին խոսելիս։ 

 

ա) Աշխարհաքաղաքական և կրոնական պառակտումները:  

բ)  Հայրենիքի սիրո բացակայությունը։ 

գ)  Քաղաքական հայացքների տարբերությունը: 

դ)  Օտարության մեջ ապրելը: 

(1)  22.  Ռափայել Պատկանյանը «Հայ պատանին երգում է» բանաստեղծության մեջ գրում է.  

«Ըստինքիդ կաթը խնայե օտարեն, 

Գալու որդիքըդ քաղցած, ծարավ են…»: 

Գեղարվեստական ի՞նչ միջոց է օգտագործված տրված հատվածում։ 

 

ա) Այլաբանություն: 

բ)  Անձնավորում: 

գ)  Համեմատություն: 

դ)  Չափազանցություն։ 

(1)  23.  Հակոբ Պարոնյանի «Մեծապատիվ մուրացկանները» վերլուծելիս աշակերտն ասում է, որ այն կատակերգություն է: 

Ո՞ր տարբերակը կօգտագործեք՝ աշակերտին պատասխանելու համար։ 

 

ա) Այս ստեղծագործությունն աչքի է ընկնում կատակերգական դրվագների առատությամբ, հետևաբար այն 

կատակերգություն է։  

բ)  Թեև նրանում նկատելի երգիծանք կա, սակայն ժանրային առումով այն կատակերգություն չէ: 

գ) Հակոբ Պարոնյանը գրական լավագույն ժանրը համարում էր կատակերգությունը, գրում էր միայն այդ ժանրի 

ստեղծագործություններ, ուստի այն կատակերգություն է։ 

դ)  Հակոբ Պարոնյանը հիմնականում ողբերգական վեպեր է գրել, ուստի այս ստեղծագործությունը կատակերգություն չէ։ 

(1)  24.  Գաբրիել Սունդուկյանի ստեղծագործությունն ուսումնասիրելիս աշակերտը հարցնում է. Ի՞նչ են արտահայտում պիեսի 

գլխավոր հերոսի՝ Պեպոյի հետևյալ խոսքերը.  

«Հաց չէ, զարհումար ուտիմ... Ի՞նչ կ՛ոնիմ հաց. գանա հա՞ցի  արժանի  ի՜մ...»: 

Ո՞ր տարբերակը կօգտագործեք՝ աշակերտին պատասխանելու համար։ 

 

ա) Պեպոն բարկանում է ինքն իր վրա և փորձում է պատժել իրեն սովի մատնվելով:  

բ)  Պեպոն իր անզորությունն ու հիասթափությունն է արտահայտում անարդար աշխարհի նկատմամբ: 

գ)  Պեպոն համառ ու անհնազանդ մի անհատ է, ով նպատակին հասնելու համար ոչնչից չի վախենում:   

դ)  Սոցիալական ցածր խավի պատկանելը տխրություն է պատճառում Պեպոյին:    

(1) 25. Մուրացանի «Գևորգ Մարզպետունի» պատմական վեպն ուսումնասիրելիս աշակերտն հարցնում է. Ինչո՞վ է 

պայմանավորված Հայաստանի ծանր վիճակը վեպում նկարագրված ժամանակահատվածում։   

Ո՞ր տարբերակը կօգտագործեք՝ աշակերտին պատասխանելու համար։ 

 

ա) Երկրի իշխանությունը համապատասխանաբար չէր գնահատում աշխարհաքաղաքական իրավիճակը։  

բ)  Երկրի իշխանությունը ձգտում էր դավանափոխ դարձնել քրիստոնյա ժողովրդին: 

գ)  Երկրի իշխանությունը չէր ընդունում նախարարների կարծիքները և հետապնդում էր նրանց։ 

դ)  Երկրի իշխանությունը պատշաճ կերպով չէր պայքարում պետության ներսում դավաճան ազնվականների դեմ։ 

(1)  26.  Ալեքսանդր Շիրվանզադեի «Արտիստը» վիպակը քննարկելիս աշակերտը հարցրեց. Ի՞նչ նկատի ունի սինյորա Ստեֆանիան 

հետևյալ դրվագում.  

-Պարոնը բժի՞շկ է, – հարցրեց հիվանդը, երբ տեսավ ինձ։ 

-Բժիշկ չէ, – պատասխանեց սինյորա Ստեֆանիան, – բայց, երևի, ցավդ բժշկից լավ կհասկանա։  

Ինչո՞ւ պիտի հեղինակ-հերոսը նրա ցավը ավելի լավ հասկանար:   

Ի՞նչ կպատասխանեք աշակերտին: 

 

ա) Ինքն էլ ուներ նույն հիվանդությունը: 

բ)  Նա հարուստ էր և կարող էր օգնել դրամով: 

գ)  Նրանք հայրենակիցներ էին, երկուսն էլ՝ հայ: 

դ)  Քանի որ նա գրող էր, լավ էր հասկանում մարդկային հոգեբանությունը: 

(1)  27.  Ո՞ւմ մասին է գրել ուկրաինական հայտնի բանաստեղծ Պավլո Տիչինան հետևյալ խոսքերը. «Ի՜նչ երջանիկ է Հայաստանը, որ 

ծնել է այսպիսի ճշմարիտ մի հումանիստ: Ի՜նչ երջանիկ է այն ժողովուրդը, որ դաստիարակել է այսպիսի սիրտ: Ե՛վ սիրտ, 

և՛ կամք, և՛ միտք: Թող ամբողջ աշխարհն իմանա, որ մենք կուլտուրապես անսահմանորեն հզոր ենք ու հարուստ: Թող 

համաշխարհային պոեզիայի աստղերը նայեն հայ հանճարի ստեղծագործության ջրերին»: 

 

ա) Եղիշե Չարենց: 

բ)  Հովհաննես Թումանյան: 

գ)  Պարույր Սևակ: 

դ)  Վահան Տերյան: 

(1)  28.  «Ձոն» բանաստեղծության մեջ «փառքեր» երգելու համար ինչո՞ւ է Դանիել Վարուժանը «գրիչը կտրում Սոսյաց անտառից»:  

 

ա) Որպեսզի ժողովրդի մեջ թշնամու դեմ պայքարի կամք առաջացնի: 

բ)  Որպեսզի հայ ազգը երկրպագի հեթանոսական աստվածներին։ 

գ)  Որպեսզի հիշեցնի հայ ժողովրդին իր պանծալի անցյալը: 

դ)  Որպեսզի ուշադրություն կենտրոնացնի բնապահպանական հարցերին։ 

(1)  29.  Գրական ո՞ր ուղղությանն է պատկանում Միսաք Մեծարենցի ստեղծագործությունը:  

 

ա) Կլասիցիզմ: 

բ)  Ռեալիզմ: 

գ)  Սիմվոլիզմ: 

դ)  Ֆուտուրիզմ: 

(1)  30.  Ո՞ւմ մասին են հետևյալ խոսքերը. «Նա կարողանում է ներսից զգալ ու արտահայտել մարդու, ձիու, գայլի, անգամ ծաղկի 

հոգեբանությունը»։ 

 

ա) Ալեքսանդր Շիրվանզադե: 

բ)  Գրիգոր Զոհրապ: 

գ)  Հրանտ Մաթևոսյան:  

դ)  Միսաք Մեծարենց: 

(1)  31.  Վահան Տերյանի ստեղծագործությունն ուսումնասիրելիս աշակերտը հարցնում է. «Թեմաների բազմազանությունից բացի, 

ի՞նչ առանձնահատկություններով է օժտված Վահան Տերյանի ստեղծագործությունը»։ 

Ո՞ր տարբերակը կօգտագործեք՝ աշակերտին պատասխանելու համար: 

 

ա) Վահան Տերյանի ստեղծագործությունը հիմնականում հիմնված է հին հայկական քնարերգության և վիպասանության 

վրա։ 

բ)  Վահան Տերյանի քնարերգությունն աչքի է ընկնում իր առանձնահատուկ լավատեսությամբ: 

գ)  Վահան Տերյանն առանձնահատուկ խորությամբ է նկարագրում մարդկանց ներաշխարհը:  

դ)  Վահան Տերյանն առաջինն էր, ով հայ գրականության մեջ գործածեց «սոնետ» և «տրիոլետ» տաղաչափական ձևերը։ 

(1)  32.  Աշակերտը հարցնում է. «Ինչո՞վ կարող ենք հիմնավորել, որ Եղիշե Չարենցի «Անակնկալ հանդիպում Պետրոպավլովյան 

ամրոցում» չափածո նովելի հերոսը Միքայել Նալբանդյանն է»:  

Ո՞ր տարբերակը կօգտագործեք՝ աշակերտին պատասխանելու համար։  

 

ա) Գրողը մի քանի անգամ կրկնում է «հերոս» բառը, որը Միքայել Նալբանդյանի հայտնի պատվանուններից է: 

բ)  Միքայել Նալբանդյանը բանաստեղծություն ունի Պետրոպավլովյան ամրոցի մասին: 

գ)  Միքայել Նալբանդյանը բանտարկված է եղել Պետրոպավլովյան ամրոցում: 

դ)  Ստեղծագործության՝ «Որին Մա՛րքսն է մի օր անվանել մեծ» տողը Միքայել Նալբանդյանին է ակնարկում: 

(1)  33.  Կոնստանտինե Գամսախուրդիան գրում է. «Հայ գրականության երկու դասականները՝ ... իրենց ստեղծագործությամբ 

օգնեցին ամրապնդել հայերի ու վրացիների եղբայրության անքակտելի կապերը այնպես, ինչպես Իլյա Ճավճավաձեն և 

Ակակի Ծերեթելին, ինչպես և մենք՝ ժամանակակից գրողներս»:  

Ո՞ւմ նկատի ունի Կոնստանտինե Գամսախուրդիան:  

 

ա) Ավետիք Իսահակյանին և Դերենիկ Դեմիրճյանին: 

բ)  Գաբրիել Սունդուկյանին և Ստեփան Զորյանին: 

գ)  Հովհաննես Թումանյանին և Գրիգոր Զոհրապին:  

դ)  Նար-Դոսին և Հրանտ Մաթևոսյանին: 

(1)  34.  Ո՞րն է Վարդգես Պետրոսյանի  ստեղծագործության գլխավոր թեման։ 

 

ա) Երիտասարդության թեման։ 

բ)  Հայոց լեզվի թեման։ 

գ)  Հայրենիքի թեման։  

դ)  Սիրո թեման։ 

(1)  35. Լևոն Խեչոյանի «Երրորդ որդին» պատմվածքի խորհրդանիշների մասին խոսելիս ո՞ր ստեղծագործության հետ զուգահեռ 

կանցկացնեք:  

 

ա) Ալեքսանդր Շիրվանզադեի «Արտիստը» պատմվածքի հետ:  

բ)  Հրանտ Մաթևոսյանի «Հացը» պատմվածքի հետ: 

գ)  Նար-Դոսի «Ես և Նա» պատմվածքի հետ: 

դ)  Հովհաննես Թումանյանի «Սուտլիկ որսկանը» հեքիաթի հետ: 

Գեղարվեստական տեքստի ըմբռնում (15 միավոր) 
 

Ուշադի՛ր կարդացեք Ստեփան Զորյանի «Խնձորի այգին» ստեղծագործությունից բերված հատվածը. 

Օրան ավանում և շրջանում հայտնի Մարտին ապոր այգին է։ Ծերունի Մարտինն ինքն էր տնկել այդ այգին երիտասարղ 

ժամանակ և ինքն էլ պահում, խնամում էր այն ու դրանով ապրում։ Ամբողջ շրջանը համարյա նրանից էր խնձոր գնում. մինչև իսկ 

մոտիկ քաղաքից գալիս էին արկղերով խնձոր տանելու: Խնձորի եկամուտով նա շինեց և իր ճերմակ տունը, գնեց մի երկու փեթակ 

մեղու: ... Բայց Մարտին ապոր հոգսն ավելի այգին էր, և նա զարմանալի հասկանում էր ծառերի լեզուն. մասամբ փորձից, մասամբ 

ծանոթ գյուղատնտեսից նա բավականաչափ գիտելիքներ ուներ, գարնանը միշտ կրով ճերմակացնում էր ծառերի բները: ... 

Գարունը բացվելուն պես, նա ուշադիր դիտում էր ամեն մի ծառ և որոշում, թե ո՛ր ճյուղն է հիվանդ, ո՛րն ավելորդ երկարած, 

ո՛րը պիտի կտրել բոլորովին, որպեսզի ծառն առողջ մնա։ Այդ ժամանակ նա ահագին մկրատը ձեռքին շրջում էր ծառերի 

արանքում, ինչպես ոչխար խուզողը՝ հոտի մեջ։ Մարտին ապերը լավ գիտեր նաև, թե ե՛րբ ու ինչպե՛ս պետք է ջրել ծառերը, որ 

«ծաղիկները չթափվեն», և դա կոչվում էր «ծաղկաջուր». նա, կարելի է ասել, մասնագետի հեղինակություն ուներ. գյուղացիները 

նրան համարում էին «ծառի բժիշկ». և գյուղում ո՛ւմ ծառը վատ էր լինում, խորհուրդ էին տալիս դիմել Մարտին ապորը: ... 

Նունուֆարի թաղումից երկու օր հետո Մարտին ապերը հանկարծ լռեց և դարձավ ինքնամփոփ, անտարբեր. շաբաթներով 

նա տնից չէր հեռանում, գյուղ չէր գնում։ Սահակը հասկանում էր, որ դրա պատճառը ձմեռը չէր։ Ամառները չէ, բայց ձմեռը նա 

համարյա ամեն օր գնում էր գյուղ` գնումների, ծանոթների մոտ, իսկ հիմա ոտքը բոլորովին կտրեց գյուղից. մենակ նստում էր 

տանը, իսկ արև օրերը շալն ուսերին գնում-գալիս էր պատշգամբում և մտածո՜ւմ, մտածո՜ւմ… Ինչ էր մտածում այդքան – Սահակը 

չէր հասկանում. նա միայն զարմանում էր այդ փոփոխության վրա, ավելի էր խղճում «ապորը» և նրան մխիթարելու թե 

զբաղեցնելու կամ նրա հետ խոսելու համար Սահակը պարզամտությամբ պատմում էր այն բաներից, ինչ լսել էր գյուղում, աղբյուրի  

մոտ, չմտածելով, որ իր պատմությունները կարող են հուզել ծերունուն: Եվ նրա բոլոր պատումները վերաբերում էին իր կնոջը՝ 

Նունուֆարին, թե ինչպես աղջիկները`Նոյեմն ու Անգինը կտրել են նրա առաջը եկեղեցու բակում, ինչ խոսքեր են ասել, ինչպես են 

կռվել խորթ մոր հետ։ Սահակին թվում էր, թե այդ բոլորը կարող են հետաքրքրական լինել Մարտին ապոր համար, ուստի և 

պատմում էր մի տրտում հանգով: 

– Ասում են` Նոյեմը մոտեցել-ասել է, թե՝ «դու ո՛վ ես, որ տեր դառնաս իմ հոր տանը, բաղին, իմ մոր շորերին»… Էդ  բոլորը  

մթամ իմն է, – բացատրում էր Սահակն իր կողմից։ 

– Ասում է ու խփում. որ խփում է՝ խեղճն ընկնում է… Մարտին ապերը լսում էր նրան ու տնքում կամ փնչացնում, 

տերողորմյայի հատիկները գցելով կամ չիբուխը խառնելով ծծելով։ Իսկ պահակ Սահակը նոր մանրամասնություններով 

շարունակում է իր պատմությունը Նունուֆարի մասին, միշտ իր համակրանքը հայտնելով հանգուցյալին, որ երբեք վատ խոսք չէր 

ասել իրեն ու միշտ խղճով էր վերաբերվել: Երբեմն, զրույցի նյութը փոխելով, Սահակը խոսում էր իրենց անելիքների մասին, այն 

մասին, թե շուտով գարունը բացվելու է կամ բացվում է արդեն, որտեղի՞ց պիտի սկսեն արդյոք աշխատանքները. պատե՞րը պետք 

է կարգի բերեն առաջ, թե՞ չորացած ճղները կտրեն։ 

Մարտին ապերը նրա այդ հարցերին չէր պատասխանում: Սահակին սակայն անհանգստացնում էր Մարտին ապոր 

անտարբերությունը դեպի այգու աշխատանքները։ 

Բայց մի առավոտ հանկարծ Սահակը զարթնեց թխկոցի ձայնից, հագնվեց արագ ու վազեց դեպի թխկոցը, որը 

շարունակվում էր այգու ներքին մասում։ Թխկոցը կացնի էր։ Ո՞վ պիտի լիներ այսպես վաղ այգին մտած, ո՞վ էր թխկոցը գցել այդպես: 

Իսկ երբ մոտեցավ, Սահակը զարմանքից քարացավ մի պահ, հետո սթափվելով` դարձյալ առաջ գնաց, բայց այժմ բոլորովին 

ապշած ու մոլոր։  

– Էդ ի՞նչ ես անում, ապեր, – հարցրեց նա մի խուլ, զարմանքից դողացող ձայնով։ Ապերը չպատասխանեց, գուցե և չլսեց 

Սահակի հարցը։ Նա արխալուղի թևքերը քշտած, փեշերը գոտին խրած, ինչպես անում են փայտահատները, կացնով կտրում էր 

խնձորի մի ծառ, որ տերևից առաջ կոկոններ էր արձակել արդեն։ 

Իսկ դրա կողքին կտրել-գցել էր երկու-երեք խնձորենի էլ։ Ահա ինչու Սահակը զարմացած կանգ առավ, ապա տագնապած 

մոտեցավ նրան։ 

– Ապեր, էս ինչո՞ւ ես կտրել, սրանք ախր չոր չեն, – խոսում էր Սահակը հևալով, կարծես ահագին տարածություն էր  վազել։ 

– Ախր, ապեր, ափսոս են, ինչո՞ւ համար… Սահակը շշմած` նայում էր մերթ ընկած ծառերին, մերթ կտրվող ծառին ու 

կացնավոր Մարտին ապորը, և նրա սիրտը մղկտում էր այդ երիտասարդ դալար ծառերի համար, որ այնքան լավ, համեղ 

խնձորներ էին տալիս։ Սահակի տխրությունն ու տագնապն ավելանում էր մանավանդ այն պատճառով, որ Մարտին ապերը մռայլ 

լռություն էր պահպանում. չէր ասում, թե ինչո՛ւ համար, ինչն է ստիպել նրան` կտրել այդ ծառերը, որոնք հենց անցյալ տարի բռնել 

էին ամենից լավ և ինքը՝ Մարտին ապերը, դրանց ավելի էր սիրում, քան մյուս ծառերին։ Սահակը մի երկու անգամ էլ փորձեց 

իմանալ կտրելու պատճառը, բայց պատասխան չստանալով և մանավանդ տեսնելով, որ Մարտին ապերը, այդ ծառը կտրելուց 

հետո, կացինը ձեռքին գնաց դեպի հարևան ծառը, – նա էլ չկարողացավ իրեն պահել, նետվեց դեպի Մարտին ապերը և բռնեց նրա թևը: 

– Ապեր, ախր ափսո՛ս է…  

Նրա ձայնի մեջ արցունքներ կային։  

Ապերն այդ զգաց և նայեց Սահակին: 

– Բա թողնեմ, որ շան ու գելի փայ դառնա, – գրեթե մռնչաց նա, թափով աշխատելուց հևասպառ։ – Թող, – ու կացինը թափ 

տալով, թևը խլեց Սահակի ձեռից։ 

Եվ նորից սկսեց ծառերը կտրել։ 

Հ Ր Ա Հ Ա Ն Գ 
 

Առաջադրանքը կատարելու համար ուշադի՛ր կարդացեք տեքստը։ Հարցերին սկսե՛ք պատասխանել այն ժամանակ, երբ 

տեքստի բովանդակությունն ամբողջովին հասկանալի կլինի։ 

Տրված պատասխաններից ընտրե՛ք միայն մեկ պատասխան և պատասխանների թերթիկի համապատասխան վանդակում 

նշե՛ք «X» նշանով։ 
 

 

 

 

 

 

(1)  36.  Պատմվածքի առաջին պարբերությունը. 

 

ա) Անսպասելիության զգացում է առաջացնում ընթերցողի մոտ։ 

բ)  Ընթերցողին հաղորդում է պատմվածքի հիմնական ասելիքը: 

գ)  Ընթերցողին ներկայացնում է պատմվածքի գլխավոր հերոսին։ 

դ)  Հուզական տրամադրություն է ստեղծում ընթերցողի մոտ։ 

(1)  37.  Ամենից շատ ի՞նչն էր ուրախացնում Մարտին ապորը։ 

 

ա) Իր աշխատանքը՝ այգեգործությունը: 

բ)  Հարևաններին օգնելը: 

գ)  Նյութական բարեկեցությունը: 

դ)  Սեփական բերքով առևտուրը:   

(1)  38.  Երրորդ պարբերության մեջ ինչպիսի՞ վիճակում է հանդես գալիս գլխավոր հերոսը: 

 

ա) Անաշխատունակություն է ցուցաբերում: 

բ)  Կայունություն է պահպանում: 

գ)  Հոգեպես ծանր վիճակում է: 

դ)  Ֆիզիկապես տկարացած է: 

(1)  39.  Սահակն անընդմեջ խոսում էր, որպեսզի. 

 

ա) Մարտին ապորից տեղեկություններ ստանար այգու աշխատանքների մասին։ 

բ)  Պարզեր՝ Մարտին ապերը տեղյակ էր, թե՞ ոչ աղբյուրի մոտ լսած լուրերին։  

գ)  Մարտին ապոր մտքերը ցրեր և տրամադրեր գարնանային աշխատանքների։ 

դ)  Ոգևորեր Մարտին ապորը՝ պատմելով նրան Նունուֆարի մասին լուրերը։ 

(1)  40.  Հեղինակը Նոյեմին ներկայնացնում է՝ որպես. 

 

ա) Արդարության համար պայքարողի: 

բ)  Ընտանեկան շահերը պաշտպանողի: 

գ)  Մահացած մոր վրիժառուի: 

դ)  Սեփականության մոլուցքով տարված անձի: 

(1)  41.  Ինչպե՞ս կարելի է հասկանալ գլխավոր հերոսի այս խոսքերը. «Բա թողնեմ, որ շան ու գելի փայ դառնա»: 

 

ա) Գլխավոր հերոսը այլևս չի ցանկանում, որ իր զավակներն օգտվեն այգուց: 

բ)  Գլխավոր հերոսը կարծում է, որ ինքն արդեն չի կարող խնամել սիրած այգին: 

գ)  Գլխավոր հերոսը կարծում է, որ ծառերը չորացել են, պետք է կտրել դրանք:   

դ)  Գլխավոր հերոսին մրգատու այգին հիշեցնում է իր մեռած կնոջը: 

(1)  42.  Ավելի հստակ ո՞ր արտահայության մեջ է երևում Մարտին ապոր հաստատակամությունը: 

 

ա) «Եվ նորից սկսեց ծառերը կտրել»:  

բ)  «Հանկարծ լռեց և դարձավ ինքնամփոփ, անտարբեր»:  

գ)  «Մենակ նստում էր տանը»: 

դ)  «Նա ոտքը բոլորովին կտրեց գյուղից»: 

(1)  43.  Գեղարվեստական ո՞ր միջոցն է օգտագործված հետևյալ արտահայտության մեջ. «Նրա ձայնի մեջ արցունքներ կային»: 

 

ա) Այլաբանություն:  

բ)  Համեմատություն:  

գ)  Մակդիր: 

դ)  Փոխաբերություն: 

(1)  44.  Ծառերը հատելը Մարտին ապոր համար խորհրդանշորեն կարող է նշանակել.  

 

ա) Անհաշտ պայքարել ինքն իր հետ և հաղթել: 

բ)  Կնոջը մոռանալու փորձ: 

գ)  Հաշտվել այն հասարակության հետ, որը նրան չէր հասկացել: 

դ)  Վերջնական հրաժեշտ տալ հին կյանքին: 

(1)  45.  Ո՞րն է գրողի նպատակը:  

 

ա) Ընթերցողին պատմել մարդկային անազնվությամբ պայմանավորված ողբերգության մասին։ 

բ)  Ընթերցողին պատմել մարդկային վշտակցության իմաստի մասին: 

գ)  Ընթերցողին պատմել միամիտ մարդու համեստության մասին։ 

դ)  Ընթերցողին պատմել սիրելի գործունեության կարևորության մասին: 

 

 

 

 

 



52 
 

 

 

 

 

 

 

 

 

(5)  46.  Դատողությո՛ւն արեք տեքստի բուն ասելիքի շուրջ և հիմնավորե՛ք համապատասխան փաստարկներով։  

 

Նկատի՛ ունեցեք, որ 50 բառից պակաս պատասխանը չի ստուգվի։ 


